
 � Xalqımız zəngin və şərəfli tarixi boyu sivil, 
bəşəri dəyərlərə daim üstünlük verib. Bir əsrlik 
yubileyini qürurla qeyd etdiyimiz Azərbaycan ədliyyəsi 
bu gün xalqımızın hüququn aliliyinə olan dərin inamını, 
dövlətçilik ənənələrinə sədaqətini nümayiş etdirir. 
Reallıq budur ki, ədliyyəmiz xalqımızla bərabər böyük 
inkişaf yolu keçərək, inkişaf edib, təkmilləşib, nəhayət, 
hazırkı yüksək inkişaf səviyyəsinə çatıb. 

Tarixdə heç də hər bir xalqa, 
millətə istiqlalına qovuşmaq 
nəsib olmur. Azərbaycan xalqı 
o xoşbəxt xalqlardandır ki, düz 
bir əsr əvvəl müsəlman Şərqində 
ilk dəfə olaraq demokratik 
dövlət olan Azərbaycan Xalq 
Cümhuriyyətini qurmuşdur. 
1918-ci il may ayının 28-
də AXC-nin yaranması ilə 
Azərbaycanda dövlətçiliyin 
yeni mərhələsi – demokra-
tik idarəçilik ənənələrinin 
formalaşması prosesi başlan-
mış, mütərəqqi dövlətçilik 
ənənələrinin etibarlı bünövrəsi 
qoyulmuşdur. Cümhuriyyətin 
ilk parlamenti və hökuməti 
yaradılmışdır. Paralel olaraq, 
yeni hüquq sisteminin formalaş-
dırılması istiqamətində işlər apa-
rılmış, qanunvericilik aktlarının 
qəbulu və ictimai həyatın yeni 
normalara uyğun tənzimlənməsi 
ilə bağlı mühüm tədbirlər həyata 
keçirilmişdir.

Fəxrlə qeyd etmək la-
zımdır ki, AXC-nin qurucu-
ları gənc, müstəqil dövlətin 
hüquq sisteminin bərqərar 
olunmasına böyük əhəmiyyət 
verirdilər. Təsadüfi deyil ki, 
Cümhuriyyətin yaranması ilə 
bir gündə Ədliyyə Nazirliyi də 
təsis edilmişdir. Bu istiqamətdə 
hökumətlə yanaşı, parlamen-
tin gördüyü işlər dövlətçiliyin 
möhkəmləndirilməsinə xidmət 
etmişdir. AXC-nin mövcud oldu-
ğu dövrdə parlament tərəfindən 
ictimai həyatın müxtəlif sahələri 
üzrə münasibətləri tənzimləyən, 
iqtisadiyyatın, mədəniyyətin, 
bütövlükdə cəmiyyətin inkişafını 
ehtiva edən 230-a yaxın qanun 
qəbul olunmuşdur. 1918-ci 
il noyabr ayının 22-də isə 
Ədliyyə Nazirliyinin funksiya-
larını, fəaliyyət istiqamətlərini 

və səlahiyyətlərini müəyyən 
edən mühüm akt – nazirliyin 
əsasnaməsi təsdiq olunmuşdur. 

Hökumətin 1919-cu il 11 
avqust tarixli qərarı ilə Daxili 
İşlər Nazirliyinin tərkibində olan 
həbsxanalar Ədliyyə Nazirli-
yinin tabeliyinə verilmiş və bu 
sahədə iş təkmilləşdirilmişdir. 
Bu müddət ərzində, Ədliyyə 
Nazirliyinin təşəbbüsü ilə 
“Məhkəmə idarəsində vəzifələrə 
namizədlər haqqında”, 
“Azərbaycanın andlı iclasçılar 
məhkəməsinin təsis edilməsi 
haqqında” və digər qanunların 
parlamentdə müzakirəyə çıxarıl-
ması da nazirliyin dövlətçiliyin 
əsaslarının möhkəmləndirilməsi 
istiqamətində apardığı işi nüma-
yiş etdirir.

Xalq Cümhuriyyətinin 
qəbul etdiyi “İstiqlal 
Bəyannaməsi” əhəmiyyətinə, 
hüquqi prinsiplərin əhatəliliyi 
və zənginliyinə görə Kons-
titusiya aktına bərabər olan 
ilk hüquqi sənəd idi. Həmin 
sənəddə Azərbaycan ərazilərinin 
hüdudları müəyyənləşdirildi, 
həmçinin dövlətin əsas fəaliyyət 
prinsipləri, demokratik 
dövləti səciyyələndirən əsas 
xüsusiyyətlər – hakimiyyətin 
xalqa mənsub olması, 
vətəndaşların mülki və siyasi hü-

quqları, eləcə də Şərqdə ilk dəfə 
qadınlara seçki hüququ verilməsi 
əks olundu. Bəyannamədə Xalq 
Cümhuriyyətinin əsas məqsəd 
və niyyətinin hüquqi dövlətin 
qurulması olması təsbit edildi.

Beləliklə, Azərbaycan Xalq 
Cümhuriyyətinin qoyduğu 
möhkəm təməl əsasında müasir 
dövlətçilik ənənələrinə və kon-
sepsiyasına söykənən Azərbaycan 

ədliyyəsinin tarixi yazılmağa baş-
landı. Ədliyyə Nazirliyinin əsas 
vəzifəsi qanunvericilik, normativ 
aktların hazırlanması və onla-
rın uğurla həyata keçirilməsini 
təmin etmək olmuşdur. Nazirlik 
bu şərəfli işin öhdəsindən gələ 
bilmiş, ölkədə qanunçuluğun 
təmin edilməsi üçün qısa müddət 
ərzində müstəqil məhkəmə siste-
minin formalaşdırılması baxımın-
dan mühüm işlər görə bilmişdir. 
Nazirlər Şurasının qərarları ilə 
1918-ci il oktyabr ayının 1-də 
Bakı Dairə Məhkəməsinin və 
onun tərkibində prokurorlu-
ğun fəaliyyəti bərpa edilmiş, 
Məhkəmə Palatasının təsis 
edilməsinin labüdlüyü nəzərə 
alınaraq noyabr ayının 14-də 
Azərbaycan Məhkəmə Palatası-
nın Əsasnaməsi qəbul olunmuş-
du.

Bu yerdə ilk ədliyyə naziri, 
təcrübəli dövlət xadimi Xəlil 
bəy Xasməmmədovun adını 
dərin hörmət hissi ilə çəkməyə 
ehtiyac duyulur. Yada salmaq 
lazımdır ki, ilk günlər Ədliyyə 
Nazirliyi yalnız nazirdən ibarət 
olmuş, ştat vahidləri olmamışdı. 
Lakin Xəlil bəyin başçılığı ilə 
qısa vaxt ərzində yuxarıda qeyd 
etdiyimiz kimi böyük işlər gö-
rülmüşdü. Cümhuriyyətin cəmi 
23 ay yaşamasına baxmayaraq 
həyata keçirdiyi işlərin miqyası 

bu gün də dərin rəğbət və heyrət 
doğurur. AXC-nin qurduğu ikin-
ci hökumətdə Baş nazir Fətəli 
xan Xoyski həm də ədliyyə 
naziri seçilmişdir. Bu görkəmli 
dövlət xadiminin rəhbərliyi ilə 
Azərbaycanın ədliyyə sistemi 
daha da təkmilləşdirilmşdir. 

1920-ci ilin aprelində Sovet 
Rusiyası Azərbaycanı işğal 
etdikdən sonra 13 may 1920-

ci il tarixdə Ədliyyə Nazrliyi 
ləğv edildi və əvəzində Xalq 
Ədliyyə Komissarlığı quruldu. 
1933-cü ildə Xalq Ədliyyə 
Komissarlığının yenidən təşkili 
nəticəsində qanun layihələrinin 
hazırlanması, qanunların şərhi, 
məhkəmə kadrlarının hazırlan-
ması, Ali Məhkəməyə, proku-
rorluq orqanlarına və vəkillərə 
nəzarət edilməsi kimi bir sıra 
yeni səlahiyyətlər komissarlığa 
həvalə olundu. 

1937-ci ildə təsdiq olun-
muş Xalq Ədliyyə Komis-
sarlığının yeni Əsasnaməsinə 
görə, komissarlığın fəaliyyəti 
xeyli məhdudlaşdırıldığından 
səlahiyyətlərinin əsas predmetini 
məhkəmə və notariat orqan-
larının işinin təşkili və onlara 
nəzarət təşkil etmişdir. 7 dekabr 
1959-cu il tarixdə isə Ədliyyə 
Komissarlığı ləğv edilərək 
səlahiyyətləri digər dövlət or-
qanları arasında bölüşdürüldü.

Sovet hakimiyyəti illərində 
Azərbaycanda ədliyyə siste-
minin inkişafında ümummilli 
lider Heydər Əliyevin da-
nılmaz xidmətləri olmuşdur. 
Belə ki, ədliyyə sisteminin 
yenidən hərtərəfli inkişafı bu 
dahi siyasətçinin Azərbaycana 
rəhbərlik etdiyi dövrə təsadüf 
edir. 27 oktyabr 1970-ci ildə 
Azərbaycan SSR Ali Sovetinin 

qərarı ilə Ədliyyə Nazirliyinin 
yenidən yaradılması Azərbaycan 
ədliyyəsinin tarixində mühüm 
rol oynadı və bu sahədə formala-
şan təcrübə bugünkü ədliyyə sis-
teminin qurulmasına öz töhfəsini 
verdi. Məhz o dövrdə qazanılan 
zəngin təcrübə Azərbaycanda 
müstəqilliyin ilk illərində 
ədliyyə sisteminin gələcək inki-
şafını qura bilmək üçün mühüm 

baza rolunu oynamışdır.
1990-cı illərin əvvəllərində 

Azərbaycan xalqı dövlətçiliyin 
itirilməsi, ölkənin parçalan-
ması təhlükəsi ilə üz-üzə 
qaldıqda ümummilli lider 
Heydər Əliyevin yenidən 
hakimiyyətə gəlməsinə zərurət 
yarandı. O ağır günlərdə, 
anarxiya və müharibə şəraitində 
xoşbəxtlikdən Heydər Əliyev 
xalqımızın israrlı təkidi ilə 
hakimiyyətə qayıtdı. Ulu öndərin 
yenidən hakimiyyətə gəlməsi 
ilə cəmiyyətin və dövlətin 
həyatında sürətli dəyişikliklər, 
quruculuq işləri başlandı. 

Ulu öndərin ədliyyə 
sistemində davamlı islahatların 
aparılmasına, ədliyyə sisteminin 
dövlət mexanizminin işləkliyinin 
təmin olunmasında oynadığı 
rola verdiyi əhəmiyyətə görədir 
ki, 11 noyabr 2000-ci il tarixli 
sərəncamla 22 noyabr – Ədliyyə 
Nazirliyinin ilk Əsasnaməsinin 
təsdiqləndiyi gün, respublika-
mızda ədliyyə işçilərinin peşə 
bayramı kimi qeyd olunmağa 
başlandı. 

Cəmi bir il sonra daha bir 
sevindirici hadisə baş verdi. 
Belə ki, dahi siyasətçi Heydər 
Əliyevin təşəbbüsü ilə 16 avqust 
2001-ci ildə Azərbaycanın 
ədliyyə tarixi ilə bağlı muzey 
yaradıldı. 

Ümummilli liderin la-
yiqli davamçısı, möhtərəm 
 Prezidentimiz İlham Əliyevin 
rəhbərliyi ilə son 15 ildə 
Azərbaycan ədliyyəsinin 
inkişafı yolunda yeni-yeni 
nailiyyətlər əldə edilmişdir. İlk 
növbədə qeyd olunmalıdır ki, 
2006-cı ildə Prezident İlham 
Əliyev tərəfindən Ədliyyə 
Nazirliyi haqqında Əsasnamə 

təsdiq edilmişdir. Bu mühüm 
sənədlə Ədliyyə Nazirliyinə 
hüquq-mühafizə orqanı statusu 
verilmişdir. 26 may və 17 
avqust 2006-cı il tarixlərində 
dövlət başçısı tərəfindən mü-
vafiq fərmanlar imzalanmaqla 
“Ədliyyə orqanlarında qulluq 
keçmə haqqında” və “Ədliyyə 
orqanlarının inkişafı haqqında” 
qanunlar qəbul olunmuşdur. 

Hazırda Azərbaycan 
dövləti, şəxsən Prezident İlham 
Əliyev ölkəmizdə insan hüquq 
və azadlıqlarının təmin olun-
masının həyati əhəmiyyətini 
nəzərə alaraq, ədliyyə sistemi-
nin hərtərəfli inkişafına böyük 
diqqət və qayğı göstərir. Dövlət 
başçımız İlham Əliyevin 2009-
cu il 6 fevral tarixli sərəncamına 
əsasən, Azərbaycanda ədliyyənin 
inkişafına dair Dövlət Proqramı 
təsdiq olunmuş və icra edilməyə 
başlanmışdır. 

Prezident İlham Əliyev 
2017-ci il fevralın 10-da 
“Penitensiar sahədə fəaliyyətin 
təkmilləşdirilməsi, cəza 
siyasətinin humanistləşdirilməsi 
və cəmiyyətdən təcridetmə ilə 
əlaqədar olmayan alternativ 
cəza və prosessual məcburiyyət 
tədbirlərinin tətbiqinin 
genişləndirilməsi barədə” 
sərəncam imzaladı. 

Penitensiar xidmətin 
fəaliyyəti və bütövlükdə 
cəzaların icrası sahəsində yeni 
islahatlar, bir tərəfdən hazır-
da ictimai münasibətlərdə 
və cəmiyyət həyatının bütün 
sahələrində baş verən sürətli 
dəyişikliklərlə şərtlənirsə, digər 
tərəfdən mövcud problemlərin 
səmərəli həllinə olan ehtiyac 
bunu zəruri edirdi. Bu baxımdan 
cənab Prezidentin bu mühüm 
təşəbbüsü həm müasir dövrün 
tələblərini nəzərə alır, həm də 
mövcud problemlərin səmərəli 
həlli üçün qabaqcıl dünya 
təcrübəsindən bəhrələnməyə 
şərait yaradır. 

Azərbaycan Respublika-
sı Ədliyyə Nazirliyi bu gün 
ölkə ictimaiyyəti üçün açıq, 
əlçatan bir qurumdur. Son illər 
ölkəmizin ədliyyə sistemində 
uğurla həyata keçirilən isla-
hatlar nazirliyin cəmiyyətdə 
nüfuzunun daha da artması 
ilə bərabər, onun fəaliyyətinin 
şəffaflığını da təmin etmişdir ki, 
bu da ölkə ictimaiyyətinin ən 
müxtəlif təbəqələri tərəfindən 
dərin razılıq hissi ilə qarşıla-
nır. Xüsusilə “Açıq hökumət” 
prinsiplərinin ədliyyə sistemində 
geniş tətbiqi, nazirliyin internet 
saytlarının interaktiv rejimdə 
fəaliyyəti, ədliyyə saytlarının 
mobil versiyalarının istifadəyə 
verilməsi, əhaliyə göstərilən 
elektron xidmətlər də ədliyyə 
fəaliyyətində şəffaflığın 
artırılmasına yönələn mü-
hüm tədbirlərdəndir. Son illər 
dünyanın heç bir ölkəsində 
Azərbaycanda olduğu qədər yeni 
məhkəmə binaları inşa edilmir. 
Yeri gəlmişkən, hazırda Ma-

sallıda hər cür şəraiti olan yeni 
məhkəmə binası ucaldılır. 

Ədliyyə Nazirliyinin 
beynəlxalq əlaqələri də 
mütəmadi genişlənir. Sevindirici 
haldır ki, son illər Azərbaycanda 
həyata keçirilən məhkəmə 
islahatları, o cümlədən, bu 
sahədə tətbiq olunan mütərəqqi 
yeniliklər beynəlxalq aləmdə 
böyük maraq doğurur və 
əldə olunan uğurlar hətta 
Azərbaycandan kənarda da 
təqdir edilir. Məsələn, Avropa 
Şurası öz dövri nəşrlərində 
Azərbaycanda ədliyyə sahəsində 
həyata keçirilən islahatların, 
görülən işlərin işıqlandırılmasına 
xüsusi yer ayırır, Azərbaycanda 
hakimlərin seçim proseduru-
nun şəffaflığı və obyektivliyi, 
ölkəmizdə məhkəmələr üçün 
unikal infrastrukturun yaradıl-
ması digər ölkələr üçün də örnək 
kimi dəyərləndirilir. 

Azərbaycan ədliyyəsi hər 
zaman olduğu kimi, bu gün də 
öz şərəfli missiyasını ləyaqətlə 
yerinə yetirir. Azərbaycanın 
ədliyyə orqanları ulu öndər 
Heydər Əliyevin ideyalarını, 
möhtərəm Prezidentimiz İlham 
Əliyevin müdrik tapşırıq və 
tövsiyələrini əldə rəhbər tutaraq, 
bundan sonra da dövlətimizin 
və xalqımızın maraqlarına 
xidmət edən ədalətli qanunların 
keşiyində şərəflə dayanacaq, 
cəmiyyətdə haqqın, ədalətin 
zəfər çalmasına öz layiqli 
töhfələrini verəcəklər. 

Firdovsi ƏLİYEV,  
Masallı Rayon 

Məhkəməsinin sədri

Azərbaycan ədliyyəsi – 100

Əsas vəzifə qanunçuluğun,  
hüququn aliliyinin təmin olunmasıdır

Ermənistan rəhbərliyi üçün yeni teorem: 
ABŞ və Avropanın yaratdığı şok effekti

 � Son bir neçə gündə Dağlıq Qarabağ münaqişəsinin həlli ilə bağlı baş 
verən proseslər ekspertlərin diqqətini çəkib. Daha doğrusu, ABŞ və Avropanın 
böyük dövlətlərinin rəsmi olaraq ifadə etdikləri bəzi fikirlər Ermənistanda 
narahatlıqla qarşılanıb. Amerikanın Ermənistandakı səfiri Riçard Mills İrəvanı 
tərk etməzdən öncə verdiyi müsahibədə erməniləri münaqişənin mahiyyətini 
anlamamaqda ittiham edib. Onunla, demək olar ki, eyni vaxtda digər ABŞ 
rəsmisi Azərbaycanın ərazi bütövlüyünü dəstəkləyən fikirlər bildirib. Yenə 
də həmin günlərdə Almaniya hökuməti rəsmi bəyanatında Dağlıq Qarabağı 
Azərbaycan ərazisi kimi qəbul etdiyini ifadə edib. Bunlarla yanaşı, Fransa 
Azərbaycanla hərbi əməkdaşlıq edəcək. Ermənistanın bütün iradlarına 
baxmayaraq, Fransa rəhbərliyi qərarından dönmür. Bütün bunlar nəyi ifadə 
edir? Cənubi Qafqazda geosiyasi dinamika hansı yeni çalarları kəsb edir? Bu 
kimi suallar üzərində bir qədər geniş dayanmaq istərdik.

Həqiqətin etirafı  
erməniləri əndişəyə salıb

İndi kütləvi informasiya vasitələrində 
ABŞ-ın Ermənistandakı artıq keçmiş səfiri 
Riçard Millsin son müsahibəsində ifadə 
etdiyi fikrin arxasında hansı incəliklərin da-
yandığının analizi geniş yer tutur. Amerikalı 
diplomat Ermənistanı tərk etməzdən öncə 
“EVN Report” nəşrinə müsahibəsində deyib: 
“Mən buraya ilk dəfə gələndə təəccübləndim. 
Gördüm ki, rast gəldiyim ermənilərin 
əksəriyyəti danışıqlar prosesi çərçivəsində 
işğal olunmuş ərazilərin qaytarılmasının qəti 
əleyhinədirlər”.

Erməni siyasi rəhbərliyi də daxil olmaqla 
bütün dairələr səfirin nə demək istədiyini 
aydınlaşdırmağa çalışırlar. Nikol Paşinyan isə 
qısaca vurğulayıb: “gedən səfirin yadda qal-
mayacaq sözləridir”. Lakin məsələyə cavab 
bundan ibarət deyil. Bu, sadəcə, Paşinyanın 
problemdən qaçmasının əlamətidir. Belə bir 
vəziyyətin yaranacağını isə Azərbaycan tərəfi 
dəfələrlə Ermənistan rəhbərliyinə xatırladırdı. 
Onlara deyilir ki, işğal etdiyiniz Azərbaycan 
torpaqlarını qeyd-şərtsiz tərk etməlisiniz. 
Münaqişənin həllinin başqa variantı yoxdur!

Əslində, R.Millsin sözlərinin iki 
aspektdə əhəmiyyəti böyükdür. Birincisi, 
o, heç də həqiqəti tam ifadə etməyib. Belə 
ki, daha açıq və konkret deməli idi ki, 
Ermənistan silahlı qüvvələri işğal etdikləri 
bütün Azərbaycan torpaqlarından çıxmalıdır. 
Yalnız bundan sonra münaqişənin həllini 
başa çatdırmaq olar. Eyni zamanda, rəsmi 
İrəvanın bununla bağlı hər hansı şərt irəli 
sürməsi qəbuledilməzdir, çünki o, işğalçı-
dır! Ədalət naminə deyək ki, məsələnin bu 
tərəfini R.Mills erməni jurnalistə dolayısı ilə 
çatdırıb. O, “işğal edilmiş ərazi” ifadəsini 
bir neçə dəfə işlədib və bu kontekstdə 
erməni silahlı qüvvələrinin oradan çıxması 
zərurətindən bəhs edib.

İkincisi, R.Mills bu məsələdə tək deyil. 
Məsələn, ABŞ Dövlət katibinin Avropa və 
Avrasiya məsələləri üzrə köməkçisinin yeni 
təyin olunmuş müavini Corc Kent Bakıda-
kı ABŞ səfirliyində ölkəyə olan səfərinin 
yekunlarına dair keçirdiyi brifinqdə vurğula-
yıb ki, Dağlıq Qarabağ münaqişəsinin həlli 
Helsinki Yekun Aktı və Madrid prinsipləri 
əsasında həll edilməlidir. ABŞ Madrid 
prinsiplərinin yerinə yetirilməsində üzərinə 

götürdüyü öhdəliklərə ciddi yanaşır.
Ancaq Ermənistan üçün “soyuq duş” 

bununla bitməyib. Bu günlərdə Avropa-
nın böyük dövlətlərindən olan Almani-
ya hökuməti ona verilən sorğuya cavab 
verib. Alman hökuməti bildirib ki, “AFR 
xüsusi olaraq vurğulayır ki, “Almaniya-
Ermənistan münasibətləri” anlayışı ilə AFR 
və Ermənistan Respublikası arasındakı 
münasibətlər başa düşülməlidir. Almaniya 
hökuməti Ermənistan silahlı qüvvələrinin 
nəzarətində yerləşən Dağlıq Qarabağ regio-
nunu və yeddi ətraf rayonu Azərbaycanın bir 
hissəsi hesab edir. AFR hökuməti qondarma 
“Dağlıq Qarabağ Respublikası”nı tanımır”.

Bundan başqa, sorğudakı “AFR 
hökuməti Dağlıq Qarabağın beynəlxalq 
hüquqi statusunu necə qiymətləndirir?” 
sualına hökumət dəqiq və konkret cavab 
verib: “Dağlıq Qarabağ bölgəsi Azərbaycan 
Respublikasının ərazisinin bir hissəsidir”.

Yeni situasiya: 
 geosiyasi savaşın növbəti 

mərhələsinin incəlikləri
ABŞ və Avropanın böyük dövlətlərinin 

Azərbaycanın ərazi bütövlüyünü 
dəstəkləmələri uzun müddətdir rəsmi Bakının 
yeritdiyi səmərəli xarici siyasətin birbaşa 
nəticəsidir. Və bu baxımdan tamamilə nor-
maldır, proqnozlaşdırılandır. Bu səbəbdəndir 
ki, ekspertlər Azərbaycan rəhbərliyinin bu 
informasiyaları təmkinli qarşıladığını xüsusi 
vurğulayıblar.

Ermənilər narahatdırlar, çünki uduz-
duqlarını indi daha aydın hiss edirlər. 
Azərbaycan isə təmkin və ardıcıllıqla 
münaqişənin tam həll olunacağına qədər 
irəliləyəcək. Bunun alternativi yoxdur. Xarici 
ölkələrin rəsmi şəxslərinin verdikləri son 
bəyanatlar həm də bu aspektdən diqqəti çəkir.

Məsələnin digər tərəfi Ermənistan 
rəhbərliyinin illərdir qeyri-konstruktiv mövqe 
tutmasına bağlıdır. İndi Nikol Paşinyanın 
nə deməsindən asılı olmayaraq, vəziyyət 
Ermənistanın əleyhinə sürətlə dəyişməkdə 
davam edəcək. Çünki belə görünür ki, erməni 
rəhbərliyi hələ də məsuliyyətini tam anlamır. 
O, bir sıra məqamlarda məntiqsiz və qeyri-re-
al fikirlər irəli sürür. Onlardan biri də Dağlıq 
Qarabağdakı separatçı-terrorçuların danışıq-
larda iştirak edib-etməməsi ilə əlaqəlidir.

Azərbaycan Prezidenti oktyabr ayındakı 
çıxışlarının birində təkrar vurğulayıb ki, da-
nışıqlar yalnız Ermənistanla Azərbaycan ara-
sında olacaq. “DQR” adlanan qondarma qu-
rumun bu prosesdə iştirakı mümkün deyildir. 
Əslində, erməniləri daha çox narahat edən 
Azərbaycan Prezidentinin bu sözləri olub. 
Çünki N.Paşinyan vəziyyətin Ermənistanın 
xeyrinə dəyişdiyi ilə bağlı sərsəm fikir 
səsləndirmişdi. İndi isə aydın olur ki, rəsmi 
Bakının mövqeyində heç bir dəyişiklik yox-
dur və olacağı da gözlənilmir. Bu mövqe isə 
sadə, aydın, ədalətli və beynəlxalq hüququn 
normalarına tam uyğundur: Ermənistan işğal 
etdiyi Azərbaycan ərazilərini qeyd-şərtsiz 
tərk etməlidir və ölkənin dünya tərəfindən 
tanınmış ərazi bütövlüyü bərpa olunmalıdır!

ABŞ və Avropa ölkələrinin niyə məhz 
indi bu məsələni qabartması isə artıq ayrıca 
izah tələb edən və bizcə, geosiyasi kontekstə 
malik məqamdır. Cənubi Qafqazda böyük 
güclərin geosiyasi mübarizəsi yeni səviyyəyə 
yüksəlib. ABŞ, Avropa İttifaqı, Rusiya, Çin, 
İran və Türkiyə nüfuz uğrunda ciddi mübarizə 
aparırlar. Bu, daha çox ABŞ-Rusiya-İran 
“üçbucağı”ndakı gərginliklərlə müşayiət 
olunur. Amerika Tehrana qarşı sanksiyaları 
daha da sərtləşdirir. Moskva isə onlardan yan 
keçərək İrana dəstək verməyə çalışır.

Bu bağlılıqda Ermənistan, Azərbaycan 
və Gürcüstan şirkətlərinin İranla əməkdaşlığı 
məsələsini də Vaşinqton qaldırmağa çalışır. 
Ən həssas punkt bu məsələdə Ermənistandır. 
Çünki o, tamamilə Rusiyadan asılıdır və həm 
də Moskva İran-Ermənistan əlaqələrinin 
müəyyən həddi keçməməsində maraqlıdır. 
ABŞ-ın sanksiya siyasəti fonunda Kreml 
arzulardı ki, Ermənistan İranla daha sıx 
əlaqələr qursun.

Bu iki məqam Ermənistanı geosiyasi və 
siyasi olaraq əzir. Bir sıra erməni ekspertləri 
N.Paşinyanın iki supergüc arasında manevr 
etməyə çalışdığından bəhs edirlər. Onlar ya-
zırlar ki, N.Paşinyan hər iki istiqamətdə “qır-
mızı xətti” keçməyə məhkumdur. Reallıqda 
“inqilab” rəhbəri bu cəsarəti edə bilməz. 
Çünki Ermənistanın “qırmızı xətləri”ni özü 
deyil, Moskva və Vaşinqton müəyyənləşdirir. 
N.Paşinyanın isə onları keçməyə sadəcə nə 
ixtiyarı var, nə də ki, imkanları. Bu səbəbdən 
məsələnin həmin tərəfini bir kənara qoyuruq. 
Əsas odur ki, ermənilər də etiraf edirlər: 
Cənubi Qafqaz uğrunda böyük güclərin 
savaşı genişlənib. Bu mərhələdə Ermənistan 
çox pis vəziyyətə düşür və ona görə də 
N.Paşinyan ora-bura vurnuxur.

Deyilənlərdən belə nəticə çıxara bilərik 
ki, havadarları rəsmi İrəvanı yeni imtahan 
qarşısına çıxarırlar. Onlar Azərbaycanın 
real imkanlarını artıq inkar edə bilmirlər. 
Bu səbəbdən həqiqəti addım-addım etiraf 
edirlər. Ermənistan rəhbərlərini və erməni 
cəmiyyətini də məhz buna hazırlamağa 
çalışırlar. Bu isə məntiqlidir, çünki erməniləri 
şıltaqlığa sövq edənlər onu haqq yoluna 
gətirməlidirlər. Başqa yolları qalmayıb.

 � Naftalan 
Şəhər İcra 
Hakimiyyətində cari 
ilin 9 ayının sosial-
iqtisadi inkişafının 
yekunları və qarşıda 
duran vəzifələr 
müzakirə edilib. 

İclasda şəhər icra 
hakimiyyətinin başçısı Rövşən 
İbrahimov geniş hesabat 
məruzəsi ilə çıxış edib. Na-
tiq qeyd edib ki, 2018-ci ilin 
doqquz ayında respublikanın 
ümumi inkişaf tempinə uy-
ğun olaraq Naftalan şəhərinin 
də iqtisadi göstəricilərində 
artım qeydə alınıb, əhalinin 
sosial problemlərinin həlli 
istiqamətində səmərəli tədbirlər 
həyata keçirilib.

Qeyd edilib ki, hesabat 
dövrünə təsadüf edən və bütün 
şəhər əhalisinin böyük sevincinə 
səbəb olan ən mühüm hadisə 
iyul ayının 5-də  Azərbaycan 
Respublikasının Prezidenti cənab 
İlham Əliyevin Naftalana beşinci 
səfəri olmuşdur. Ümumiyyətlə, 
bu səfərlər ölkə başçısının Naf-
talana olan diqqət və qayğısının 
təzahürüdür. Möhtərəm Prezident 
həmin gün müasir səviyyəli yeni 
60 çarpayılıq şəhər xəstəxana bi-
nasının açılış mərasimində iştirak 
etmiş, şəhərin inkişafı ilə bağlı 
tapşırıqlar vermişdir.  

 Cari ildə şəhərin ümumi 
məhsul buraxılışı 16 milyon 
256,1 min manat, iqtisadiyya-
tın aparıcı sahəsi olan sənaye 
məhsulu xidmətlərinin həcmi 1 
milyon 535,8 min manat təşkil 
etmişdir. Əhaliyə göstərilən 
nəqliyyat xidməti 2,5 faiz artaraq 
236,1 min manat, əhalinin həyat 
səviyyəsini xarakterizə edən əsas 
göstəricilərdən biri olan  ödənişli 
xidmətlərin həcmi 70,9 faiz arta-
raq 20 milyon 703,2 min manat 
olmuşdur. 

Şəhər büdcəsi yerli 
mənbələrdən daxil olan gəlirlər 
hesabına 1 milyon 841,6 min 
manat planlaşdırıldığı halda 2 
milyon 3,3  min manat təşkil 
etmişdir. Yəni nəzərdə tutuldu-
ğundan 8,8 faiz və ya 161,7 min 
manat artıq olmuşdur. Xərcləri 
isə 1 milyon 775,6 min manat 
təşkil etmişdir.  

Yeri gəlmişkən, 2 ildən artıq-
dır ki, Naftalan şəhəri xərclərini 
yerli gəlirlər hesabına təmin edir. 
Buna isə Naftalan öz turizm po-
tensialı, eləcə də dünya səviyyəli 
müasir turizm obyektlərindən 
əldə etdiyi gəlirlər hesabına 
nail olmuşdur. Bu səbəbdən də 
gəlirlərin əsas hissəsini şəhərdə 
fəaliyyət göstərən turizm 
obyektləri tərəfindən ödənilən 
vergilər təşkil edir. 

Naftalan Şəhər İcra 
Hakimiyyəti, eləcə də bir sıra 
idarə, təşkilatlar tərəfindən Nov-
ruz, Ramazan və digər bayram-
larda aztəminatlı ailələrə, əlillərə, 
veteranlara bayram sovqatları 
paylanmışdır. Bu kateqoriyadan 
olan vətəndaşların problemləri 
ilə daha yaxından tanış olmaq 
və həmin problemlərin həlli 
məqsədilə görüşlər təşkil edil-
mişdir. 

Hesabat dövründə bir sıra 
investorlar tərəfindən ŞİH-in 
memarlıq və tikinti şöbəsinə 
tikinti layihələri təqdim edilib. 
Şöbə tərəfindən təkliflərə qanu-
namüvafiq qaydada baxılır, tikinti 
norma və qaydalarına uyğun 
gələn, şəhərin görkəminə yaraşan 
layihələrin icrasına icazə verilir. 
Hazırda Yeni Avtovağzal-otel 
kompleksində davam etdirilən 
tikinti işlərində 30 nəfər çalışır. 
İnşaat işləri yekunlaşdıqdan 
sonra burada 40-50 nəfərin daimi 
işlə təmin olunması nəzərdə 
tutulur.

Yenidən qurulan 10 
mərtəbəli Naftalan mehmanxa-
nasında 30 nəfər müvəqqəti işlə 
təmin edilib. Hazırda binada işlər 
davam etdirilir. Mehmanxana 
Naftalan “Hotel & SPA” adı 
altında  fəaliyyət göstərəcəkdir. 
Bura istifadəyə verildikdən 
sonra 55 nəfər daimi işlə təmin 
ediləcəkdir.      

2018-ci ildə ümumi sahəsi 
300 kvadratmetrə yaxın olan 2 
mərtəbədən, 12 otaqdan ibarət 
yeni müalicə mərkəzi inşa 

edilərək istifadəyə verilmişdir. 
2017-2018-ci tədris ilində 

Naftalan Şəhər Təhsil Şöbəsinin 
tabeliyində fəaliyyət göstərən 
tam orta məktəblərdən 62 
şagird məzun olmuş və onlardan 
31-i Dövlət İmtahan Mərkəzi 
tərəfindən ali məktəblərə 
keçirilən qəbul imtahanlarında 
iştirak edərək tələbə adını qazan-
mışdır. 

Azərbaycan Respublikasının 
Prezidenti cənab İlham Əliyevin 
ölkə əhalisinin pulsuz tibbi 
müayinəyə cəlb olunması ilə 
bağlı müvafiq tapşırığına əsasən 
Naftalan əhalisinin icbari tibbi 
müayinəsi həyata keçirilmişdir. 
Müayinə dövründə 7 mindən çox 
sakinin pulsuz tibbi müayinədən 
keçirilməsi təmin edilmişdir. 
1285 nəfərə ambulator, 57 nəfərə 
isə stasionar müalicə təyin olun-
muşdur. 5 nəfər isə müalicə üçün 
ixtisaslaşmış tibb müəssisəsinə 
göndərilmişdir. 

Bu il əhaliyə göstərilən 
rabitə xidmətinin yaxşılaşdı-
rılması məqsədilə çoxmənzilli 
yaşayış binalarında rabitə xətləri 
dəyişdirilərək borularla çəkilmiş 
və paylayıcı qutular yeniləri ilə 
əvəzlənmişdir. Qaşaltı Qaraqo-
yunlu kəndində əhalinin telefona 
olan tələbatını ödəmək məqsədilə 
1 ədəd 16 abonentlik abunəçi 
kartı  və 1 ədəd 48 portluq 
ADSL avadanlığı quraşdırılaraq 
sakinlərin istifadəsinə verilmiş-
dir. Qurban Namazəliyev yaşayış 
massivində yeni dirəklər basdı-
rılmış, növbədə olan 129 nəfərə 

telefon xətti çəkilmişdir. 
Cari ildə əhalinin içməli su 

təchizatının yaxşılaşdırılması, 
abonentlərə öncədən ödəmə 
sistemli smart elektron su say-
ğaclarının quraşdırılması davam 
etdirilmişdir. Su və kanalizasiya 
xətlərində baş vermiş qəza halları 
qısa müddətdə aradan qaldırıl-
mışdır. 

Əhalinin qazla təchizatının 
yaxşılaşdırılması məqsədilə 
xidmət sahəsi müasir maşın-
mexanizmlər və avadanlıqlarla 
təchiz olunmuşdur. 2 min 100 
abonent “Təbii qazdan təhlükəsiz 
istifadə qaydaları” ilə tanış 
edilərək təlimatlandırılmışdır.

Sonda qeyd edilib ki, bu 
gün Naftalan şəhərinin bütün 
sahələrdə inkişafının əsasını 
ölkə başçısının irəli sürdüyü 
proqramların və qarşıya qoy-
duğu vəzifələrin uğurlu icrası 
təşkil edir. Məhz bu tapşırıqların  
yerinə yetirilməsinin nəticəsidir 
ki, Naftalanda istər turizm, 
istərsə də şəhərin infrastruk-
turunda irimiqyaslı layihələr 
həyata keçirilir, abadlıq-qurucu-
luq işləri davam etdirilir. Şəhər 
gündən-günə gözəlləşir və yeni 
görkəm alır.

İclasda vurğulanıb ki, naf-
talanlılar bundan sonra da ölkə 
Prezidentinin qarşıya qoyduğu 
bütün vəzifələri əzmlə yerinə 
yetirəcəklər.

Ziyəddin SULTANOV, 
“Xalq qəzeti”nin 

bölgə müxbiri 

Naftalan: bütün sahələrdə 
inkişaf müşahidə olunur


